
Nafarroako Gobernuak abian jarri du Herriarteko Bidaiari Garraioaren Plan Integrala

Planaren helburua da lurralde mailako diagnostiko funtzional, ekonomiko eta juridikoa egitea, gaur egungo herriarteko bidaiari garraioaren zerbitzuei buruz, eta baita egiazko eskariaren ezaugarriak aztertu eta lineak eta kontzesiok arrazionalizatu eta modernizatzea ere
Asteazkena, 2008ko ekainaren 25a. Gaur goizean Laura Alba Cuadrado Herri Lan, Garraio eta Komunikazio Departamentuko kontseilariak iragarri duenez, Gobernuak Herriarteko Bidaiari Garraioaren Plan Integrala jarriko du abian. Kontratazioa Gobernu akordioaren bidez onartu zuten, ekainaren 17ko bileran. 

Errepide bidezko garraioa enpresa pribatuei zerbitzu publikoen kontzesiok eginez kudeatzen dute Nafarroan. Gobernuak, zentzu horretan, herritarren arteko mugikortasun desberdintasunak orekatzea du helburu, eta horretarako, komenigarritzat jo du zerbitzuen azterketa sakona egitea, zerbitzuak Foru Komunitateko eskariari egokitzeko. 


Kontseilariak nabarmendu duenez “Nafarroan bidaiarien garraioari dagokionez inoiz abian jarri den Planik handi eta garrantzitsuena da; izan ere, Nafarroako etorkizuneko garraio publikoa aipaturiko Planaren bidez egituratuko dugu”. Esku-hartzeak zehaztu eta Plana ebaluatzeko oinarrizko elementua “erabiltzailea eta haren mugikortasun baldintzen hobekuntza” izanen dira, mugikortasun iraunkorreko printzipio orokorren arabera betiere. 

Foru Administrazioak bidaiariak garraiatzeko lineetako 39 kontzesio kudeatzen ditu gaur egun, eta zerbitzu horiek 21 enpresek eskaintzen dituzte. Kontzesioak Nafarroako Gobernuak kudeatuko baditu, beharrezkoa izaten da kasuan kasuko linearen ibilbide osoa edo gehiengoa Foru Komunitatean barrena izatea. Hartara, aipaturiko 39 kontzesioetatik 20k ibilbide osoa Nafarroan barrena dute, eta gainerakoek (19), berriz, Nafarroan eta inguruko erkidegoetan barrena. Azkenekoen artean daude bidaiari gehien izaten dituzten lineetako batzuk, hala nola Iruñea eta Gasteiz, Donostia, Zaragoza, Logroño eta Soria lotzen dituztenak. 


Planaren helburua da lurralde mailako diagnostiko funtzional, ekonomiko eta juridikoa egitea, gaur egungo herriarteko bidaiari garraioaren zerbitzuei buruz, eta baita egiazko eskariaren ezaugarriak aztertzea ere. Era berean, lineak eta kontzesiok berregituratu, arrazionalizatu eta modernizatzeko proposamena ere eginen dute, eta horretarako, kontzesioen mapa egin, diseinatu eta azalduko dute, zehatz-mehatz, helburu estrategikoak asetzeko (estaldura, kalitatea eta zerbitzua). 

Esku-hartzearen garrantzia eta konplexutasuna kontuan hartuta, Garraioaren Zuzendaritza Nagusiak bertako bi Zerbitzuetako giza baliabideak eskaini ditu Plana garatzeko. Gainera, lan horretan jardunen dira sektoreko enpresak, udalak eta erabiltzaileak ere. Era berean, Departamentuak etengabeko aholkularitza teknikoa izanen du, eta hori kontratatzeko lehiaketa publikoa berriki zabaldu dute. Aholkularitza teknikoaren gehienezko gastua, aurreikuspenen arabera, 265.000 eurokoa izanen da, honela banatuta: 79.500 €, 2008an, eta 185.500 €, 2009an.

Planaren helburuak
Planaren helburu estrategikoak honako hauek dira: 

· Garraio publikoa erabil dadin sustatzea, mugikortasun politika egokia gauzatzeko oinarrizko elementu gisa. 

· Ahalik eta pertsona gehienek banakako mugikortasun eskubidea izan dezaten bermatzea, eta bereziki ibilgailu pribaturik ez dutenen kasuan. 

· Garraio zerbitzuetarako irisgarritasun fisikoa hobetzea, eta mugitzeko arazoak dituzten pertsonei egokitutako ibilgailuak erabil daitezen sustatzea. 

· Landa eremuak garraio sistema dinamikoez hornitzea. 

· Herriarteko irisgarritasuna hobetzea. 

· Bide segurtasuna bermatzea, garraio publikorako irispideari dagokionez. 

· Baliabide publikoak modu eraginkorragoan erabiltzea, ekonomiaren eta gizartearen ikuspuntutik, eta garraio agentziei dagokienez, ekonomia-finantzaketa oreka bermatzea.

· Tarifen arteko integrazioa sustatzea. 

Planaren 3 faseak

Planaren baitan honako hauek bilduko dituzte: kontzesio mota bakoitzeko kostuen azterlanak; ordainketa sistemaren azterketa; eta hobekuntza teknologikoak, kudeaketakoak, eta ingurumenekoak. Hori guztia Foru Komunitateko gertaleku juridiko, ekonomiko eta soziala kontuan hartuta, Estatuaren eta Europaren baitan. 

Plana hiru fasetan garatuko dute:


1. Landa lana, datu bilketa, eta hasierako diagnostikoa. Mugikortasunari eta garraio eskaintzari eta eskariari buruzko informazio guztia eguneratuko dute, lanegunetako eta jaiegunetako mugikortasunari buruzko egiazko irudia eskuratu arte, sistema guztietarako. Inkestak eginen dituzte, garraio publikoan eta ibilgailu pribatuetako erabiltzaileei, eta bidaiari kopurua kontrolatuko dute, ahal den informazio guztia eskuratzeko gaur egungo egoerari buruz. 


2. Azterketa eta diagnostikoa. Lehenengo fasean eskuratutako dokumentuen eta datuen gainean. Garraio kolektiboaren eskaintzari eta eskariari buruzko taula osatuko dute, hainbat eredu sektorial oinarri hartuta: irisgarritasuna, sorkuntza-erakarpena, garraio moduen banaketa, eta esleipen eredua. 


3. Ondorioak. Batetik, aukerak eta programa operatiboa garatuko dituzte. Programa operatiboaren baitan, ondorioen simulazioa eginen dute, eta baita ebaluazioa ere. Ondoren, aukerarik egokienak hautatuko dituzte, eta azkenik, proposamen berriak eginen dituzte. 


Bestalde, hirugarren fasean, garraio lineetako kontzesioen mapa eginen dute, eta kontzesio berriak egiteko eta lehengoak luzatzeko lehiaketetako baldintza agirien proposamen zehatza eginen dute. 

